Тема: 
Р.Мөхәммәдиев иҗаты. Аның "Муенсалы күгәрчен" хикәясе.
Максат:
1.
Язучының бай иҗаты белән таныштыру.
2. Укучыларның үз фикерләрен матур итеп сөйли, дәлилли белү күнекмәләрен үстерү.
3. Табигатькә, аның җан ияләренә мәхәббәт тәрбияләү.
Материал: 
Заһидуллина Д.Ф. Урта мәктәптә татар әдәбиятын укыту методикасы: Метод.кулланма.- Казан: Мәгариф, 2000.
Җиһазлау: 
1. Р.Мөхәммәдиевнең портреты.
2. Мөхәммәдиев Р.С. Чияләнгән төен: Повесть, хикәяләр.- Казан: Тат.кит.нәшр., 1988.

3.Язучы иҗаты буенча тупланган материаллардан күргәзмә.
4. ''Муенсалы күгәрчен" әсәренә ясалган иллюстрацияләр.
5. Магнитофон язмасы.
Дәрес төре: Китап тәкъдим итү.
Методлар: 
1. Иҗади уку
2. Эвристик
3. Репродуктив
Алымнар: 
1. Сөйләү
2. Әңгәмә
3. Китап тәкъдим итү
4. Портрет белән эшләү
Дәрес планы
I Башлам:




1. Исәнләшү.
2. Дәрестә булмаган укучыларны билгеләү.
II Яңа белем һәм күнекмәләр
формалаштыру:



1. Р.Мөхәммәдиевнең тормыш юлы һәм

иҗаты турында сөйләү:

а)
портрет белән эшләү;
б)
биографиясендәге әһәмиятле моментларны хикәя белән өлешчә ялгау.
2. Күргәзмәгә куелган китаплар турында сөйләшү.
3. "Муенсалы күгәрчен" әсәренең эчтәлеген сөйләтү.
III Белем һәм күнекмәләрне 

ныгыту:
1. Әсәргә ясалган иллюстрацияләрне карау.
2. Күгәрчен образының әсәрдәге ролен билгеләү.
3. Кешеләр һәм кошлар арасындагы мөнәсәбәт.
4. Мәкаль һәм  әйтем булып китәрдәй юлларны таптыру.
IV Йомгаклау:
1. "Р.Мөхәммәдиев бу хикәясе белән ни әйтергә теләгән?" дигән сорауга җавап бирү.

2. Билгеләр кую.
V Өй эше:
Газета-журналлардан Р.Гатауллин иҗаты буенча материаллар тупларга, шигырьләрен укырга.
Дәрес барышы
У.: Исәнмесез, укучылар. Утырыгыз. Дәрестә барыгыз да бармы?
у.: Әйе.
У.: Яхшы. Бүген без сыйныфтан тыш уку дәресен уздырачакбыз. Өйгә эш итеп, сезгә Р.Мөхәммәдиевнең "Муенсалы күгәрчен" әсәрен укырга бирелгән иде. Барыгыз да укыдыгызмы?
у.: Әйе.
У.: Бик яхшы. Башта мин сезгә язучы турында тулырак мәгълүмат биреп китәрмен.
Р.Мөхәммәдиев әдәбиятта башта тәнкыйтьче буларак таныла. Казан университетында укыганда ук ул тәнкыйть мәкаләләре яза башлый. Мәсьәләләрне тирән, җитди итеп күтәреп, үз фикерләрен кешеләр колак салырлык итеп әйтә белә. Ул бер үк вакытта шигъриятне дә, чәчмә әсәрләрне дә өйрәнә. Аның төп кыйбласы - бүгенге татар әдәбиятын традицияләр яктылыгында өйрәнү. Элекке традицияләрнең бүгенге шагыйрьләр иҗатында да уңышлы дәвам иттерелүен хуплый.
1980 нче елларда Р.Мөхәммәдиев үзе дә әдәби әсәрләр иҗат итә башлый. "Беренче умырзая", "Ак кыялар турында хыял" повестьларын укучылар яратып кабул иттеләр. Бүгенге көндә ул бик күп хикәяләр, повесть һәм романнар авторы. Димәк, ул тәнкыйтьче дә, язучы да икән. Ул берникадәр вакыт Татарстан Язучылар берлеге рәисе дә булып эшләде.
Р.Мөхәммәдиев бүгенге көн өчен әһәмиятле булган темаларга мөрәҗәгать итә. Бүген кешенең әхлакый йөзе аеруча ныклап, сәнгатьчә өйрәнелергә тиешле әһәмиятле өлкә булып тора. "Кенәри - читлек кошы" романында ул безнең җәмгыятькә ят булырга тиешле яшәү рәвешен фаш итә. Татарның күренекле улы М.Солтангалиев язмышын чагылдырган "Сират күпере" романы 1992 нче елда басылып чыкты. Әсәрнең бүгенге катлаулы бурычларыбызны аңлау өчен әһәмияте бик зур. Бу роман өчен язучыга Татарстанның Г.Тукай исемендәге Дәүләт бүләге бирелде. 
Сезнең каршыгызда - Р.Мөхәммәдиевнең портреты. Җитди, уйчан йөз; каядыр еракка, билгесезлеккә төбәлгән караш. Әйе, язучы да, әле генә сөйләп үткәнчә, тарихыбыз, үткәнебез, бүгенге көнебез турында уйланып утыра сыман. Шуңа күрә аның үз биографиясендәге әһәмиятле моментларны без кайбер әсәрләренең үзәгендә дә күрәбез.
Ә хәзер аның әсәрләреннән оештырылган күргәзмәгә игътибар итегез әле. Никадәр әсәрләр, тәнкыйть мәкаләләре урын алган анда. Минем игътибарны аның "Чияләнгән төен" китабына тупланган әсәрләр җәлеп итте.Аларның геройлары-бүгенге көн кешеләре. Боларны сурәтләп, язучы нәрсә хакында уйлана соң? Монда кешеләрнең эчке дөньясы никадәр буш, ямьсез икәнлеге, ә моның яшь буыннар өчен куркыныч чир булуы ассызыклана.
Сез дә шул ук китаптагы "Муенсалы күгәрчен" хикәясен укып килдегез. Хикәяне аңладыгызмы?
у.: Әйе.
(ике укучыдан эчтәлеген сөйләтү)
У.: Менә сез әсәрне укыдыгыз, тыңладыгыз. Тактадагы иллюстрацияләр әсәрдәге кайсы вакыйгага туры килә? Шул урыннарны сөйләп бирегез.
(укучыларның җавапларын тыңлау) 
Әсәрдә нинди символик образлар бар?
у: Карга, күгәрчен.
У.: Күгәрчен нәрсә символы?
у.: Тынычлык, ирек, бәхет, азатлык символы.
У.: Әйе. Җитмәсә, ак төсле. Ә ак төс нәрсә билгесе?
у.: Чисталык, пакьлек, сафлык.
У.: Бик дөрес. Сез укыган әсәрдәге күгәрченгә нинди сыйфатлар хас?
у.: Сабыр, ашыкмый, кабаланмый, чиста, әсәр героеның дусты рәвешендә күрсәтелә. Ул аңа шулкадәр ияләшә, хәтта иңбашына килеп куна, кулыннан су эчә.
У.: Әйе. Бу кош читлектәге коштан нәрсәсе белән аерыла?
у.: Читлектәге кошның күзләрендә моң, сагыш була, ул ирексез, ә бу кош ирекле, һәм ул сигезенче этаж балконында ачык һавада... Шуңа күрә аның күзләрендә курку, өркү дигән нәрсәнең заты да юк. 

У.: Дөрес. Теләсә кем күгәрченгә ипи биреп, су эчерер идеме?
у.: 

Юк.
У.: Күгәрчен нинди кешеләрне генә сайлый?
у.: Йомшак күңелле, үзе дә игелекле булган кешеләрне. Алар гына кошлар белән шундый мөнәсәбәттә була ала.
У.: Дөрес. Ә хәзер карга белән булган вакыйганы искә төшерик. Әсәр герое ни өчен шундый хәлдә кала?
у.: Ул кайчандыр каргаларның үзләренә таш аткан, ә каргаларның берничә көн дәвамында аны эзәрлекләве шуннан үч алу икән.
У.: Яхшы. Әсәрдә мәкаль, әйтем булып китәрдәй юллар юкмы? Эзләп карагыз әле.
у.: 1. Халыкның "Аш атканга - аш, таш атканга таш белән җавап кайтарырлар" дигәне, күрәсең, шул буладыр.
2. Кош түгел, кешеләрнең дә аз түгел ич андыйлары. Үзенә кирәккәндә бер алдыңа, биш артыңа төшә, кирәгең беттеме - эзе суына.
У.: Бик дөрес, укучылар. Автор бу әсәре белән ни әйтергә тели?
у.: Югары әхлаклы, кешелекле, миһербанлы кешеләр җирдә бар нәрсәгә ихтирамлы, игътибарлы. Алар өчен күгәрченнең - ак, карганың кара төстә булуы әһәмиятле түгел, бәлки тереклек иясе булган бу затларның төс белән түгел, эш белән кемгәдер файда китерүе әһәмиятле. Автор бу әсәре белән шуны әйтергә тели.
У.: Әйе, бу болгавыр заманда тормыш муллыгы, матди һәм рухи ихтыяҗларны канәгатьләндерүдәге чагыштырмача җитешлек кешеләрдәге күңел матурлыгын, рухи байлык, юмартлык һәм кешелеклелек сыйфатларын бераз гына күмеп китә төсле. Менә шушы тормыш муллыгы, бик күп очракта, күңел сукырлыгы авыруын китереп чыгара. Үз вакытында мондый авыруны “дәваламасаң”, киләчәктәге яшь буын кем булыр? Р.Мөхәммәдиевне менә шушы сораулар борчый, һәм ул әсәрләрендә шуңа үзенчә җавап бирә. Песиләрнең дә, күгәрченнәрнең дә, каргаларның да җаннары бар. Ул җаннарны җылытырлык, рухи яктан бай, миһербанлы, шәфкатьле кешеләр булсак иде. Мин сезне шуңа чакырам һәм шулай булуыгызны телим.
Киләсе сыйныфтан тыш уку дәресенә өй эше: газета-журналлардан Р.Гатауллин иҗаты буенча материаллар тупларга, шигырьләрен укырга.
Хәзер дәрестә катнашучыларга билгеләр куеп китик.
(билгеләр куела)
Дәресебезне “Күгәрчен гөрлидер” җыры белән тәмамларбыз.
(җыр тыңлана)
Шушының белән дәресебез тәмам. Сау булыгыз.
